
November 3 nü Budgam, Jammu and Kashmir kübok Behist-e-Zehra Park, nung MP Ruhullah
Mehdi-i pai National Conference (NC) toktsüba sangdongba mapang pa pusemertemi pa
indang noksa amer aliba noksa nung angur.

Asia anüolen India nunger 22 tepsetogo: MEA
New Delhi, Yimpoksüi/
November 3 (Agencies):
Tang Asia anüolen mangatettep
adoker aliba nung 2026 küm
February ita nungi tang tashi
nung India nunger 22 süogo,
kong tzüyim nung senzür 14
densema lir. Ano India nunger
asem Saudi Arabia nung süogo,
ta Ministry of External Affairs
(MEA)-i Mongolbarnü
metetdaktsü.

MEA otongdar Randhir
Jaiswal-i ashiba agi, Asia
anüolen mangatettep adoker
aliba ya sorkari kanga süoki ia
bilemer, aser Gulf nung India
nungertem kümzüka toktsütsü
atema maneni tongtepratepa
arudar.

"Asia anüolen mangatettep
adoker aliba ya onoki kanga
süoki ia bilemer. Iba rara nung
India nunger 22 taküm
samaogo, kong tzüyim nung
senzür 14 densema lir. Gulf
nung India nungertem kümzüka
toktsütsü atema onoki maneni
tongtepratepa arudar. Saudi
nunga India nunger asem taküm

samaogo," ta Jaiswal-i ashi.
MEA-i ashiba agi, February

nungi tenzüka ita ti tsüngda item
nisungtem ya süogo. India
nunger 22 asüba rongnung
tzüyim nung senzür 14 aser
Saudi Arabia nung nisung asem
asüba densema lir.

Gulf nung India nunger
asürtem ya tzüyim nung
senzürtem aser onshore
infrastructure aser residential
sector tem nung inyakertem
densema lir.

MEA-isa, anüng ajanga
tesem balala amakba ajanga
teraksatsüba tulu adokogo aser
iba ajanga Gulf nung India
nunger mapa inyaker aser
alirtem dak kongshiogo. Sorkari
ashiba agi, Gulf nung India
nungertem kümzüka toktsütsü
atema parnok den maneni
tongtepratpa arudar.

Rara maneni mepetmesü
adokyonga aoba mapang ka
nung India-i azüzüktepba
inyaksangshitsü aser yimjung
atema sensaksemtsü
ayongzükogo.

New Delhi, Yimpoksüi/
November 3 (Agencies):
Srinagar MP Aga Syed Ruhullah
Mehdi-i Mongolbarnü Budgam
nung lokti senden ka agiba
mapang pa indang
parliamentary menden
toktsüogo aser Jammu and
Kashmir National Conference
(NC)-a toktsüogo, ta ashi.

Pa tebu sür küm 26 ajungba
anogo Budgam kübok Behesht-
e-Zehra Park nung lokti
sentong ka agiba mapang pai
iba osang ya sangdonga liasü.

2024 Assembly elections
mapang Ruhullah Mehdi-i NC
atema nüboyimja liasü. Ajisüaka
pa ya par sorkar aitsürtem
rongnung mezüngbuba liasü.
Election atema nüboyimba
mapang reservations, Article
370 aser statehood dak
sendakba nung tenangzükba
agütsüba mataloktsüba atema
pai sorkar aija liasü.

Iba sülen pai Gupkar nung
chief minister Omar Abdullah'er
ki kima longkak aita liasü.
Ajisüaka iba ajanga pa party
lenirtem den mangatettep adok.
Pai sorkar anemba atema NC
lenirtemi Srinagar MP dang Lok
Sabha menden ya toktsütsü
takhangba agütsü aser ashiba
agi,  iba menden ya par ty
meyong lir.

Ruhullah-isa, Budgam nung
NC candidate atema
nüboyimtsütsü memulungi liasü.
Iba sülen Peoples Democratic
Party (PDP) candidate Aga
Syed Muntazir-i iba menden
akok.

Ruhullah ya Budgam nungi
MLA aser  toba mapang
minister liasü. Pai iba Assembly
menden ya 2002 nungi 2014
küm tsüngda term asem atonga
koker  liasü.  2024 küm pa
Srinagar constituency nungi
Lok Sabha election nung toktep

aser ayong ayonga koka liasü.
Mehdi aser party lenirtem

mangatettep adoker  aliba
mapang August ita NC tir
Farooq Abdullah-i arishi küm
50 tain MP dang ya party
toktsütsü aser MP mapa nungi
anena election nung
independent candidate ama
tokteptsü ashi.

Jammu and Kashmir cabinet
minister Javed Ahmed Rana-i
Honibarnü ashiba agi, Ruhullah-
i party toktsüba ajanga party dak
kecha mekongshitsü. Paisa,
chief minister Omar Abdullah
kübok NC sorkar kanga tashi ita
lir ta ashi.

Rana-isa , tawa cabinet
atsülangshiba sülen party
yongtsü nung mangatettep
adoker lir ta osang prokshiba ya
tai ta shiogo. "Farooq Sahib
lenisüba nung party aser CM
Omar Sahib kübok sorkar tashi
ita lir," ta pai ashi.

Ahmedabad,  Yimpoksüi/
November 3 (Agencies):
Gujarat ATS-i international
temesepba mozü shibelener
Salim Ismail Dola puogo,
shiba 2022 küm Vadodara
factory nung sen crore 438.64
alang mephedrone apuba ken
o dak sendakba nung taküm
küm tetenzüklen Turkiye nungi
anir  arua liasü,  ta
ketdangsürtemi Mongolbarnü
ashi.

Dola-i,  iba temesepba
mozü yanglutsü atema

chemical tem supply asü aser
iba sülen temesepba mozütem
ya yoka liasü, ta parnoki ashi.

Dola-i ketdang asüba
syndicate yagi bendangleni
yokba osettem nung
temesepba mozütem mima
bener yoka liasü, aser linük
balala nung amendaka aliba
dummy company temi lemshia
liasü, ta ketdangsürtemi ashi.

Taküm April ita Narcotics
Control Bureau-i Odla ya
Turkiye nungi anir aru. 2024
küm March ita  India-i

mepishiba sülen Interpol Red
Notice dak ajemdaker pa apu.

Dola ya Dawood Ibrahim
den sendaktepa aliba nisung
ka ta züngshir, aser pa ya
transnational narcotics
network ka operate asüba
atema aitsüogo aser India
nung temesepba mozü
shibelenba atema aitsür lir.

Gujarat  Anti-Terror ist
Squad-i Dola ya October 31
nü apu,  ta  Assistant
Commissioner of Police, ATS,
SL Chaudhary-i ashi.

New Delhi, Yimpoksüi/
November 3 (Agencies):
Maharashtra tsüngsarosa agi
kongshir aliba mapang Ato
Kilonser Narendra Modi-i
Mongolbarnü state nung
aluyimertem nem takok tashi
teyari agütsütsü nangzükogo.
Paisa, nüburtem dang benjung
mapang aluyimertem nem teyari
agütsütsü mepeshia
metetdaktsüogo.

"State sorkari jelia teyari
agütsüogo aser ozü sorkaria
PM-Kisan funds enoktsüogo.
Anungji shibulu tesü. Onok
aluyimertem den nokdaka lir," ta
Modi-i, Pune Metro indang
Hinjewadi-Shivajinagar Line 3
virtually lapoktsüba sülen ashi.
Modi-isa, Maharashtra nung
aluyimertem timtemba pai
meteta lir ta ashiba den parnok
dang shibulu masütsü shiogo.

State sorkari tsüngsarosa agi
kongshir aliba tesemtem nung
temsü aliba aluyimertem nem
teyari agütsütsü asoshi jelia sen
meyirejang pongungu agütsütsü
agizükogo.

PM-Kisan Samman Nidhi
scheme kübok temsü aliba
aluyimertem nem instalment
asem küma lemsar sen 6000
agütsür.

Modi-i, Hinjewadi IT hub
aser Shivajinagar na
sendaktepba km 23.2 talang
Metro Line 3 lapokja liasü. Iba
corridor nung passenger service

tem November 4 nü anepdang
6 ako nungi tenzüktsü.

Iba corridor ya sen crore
8,313 entoka yangluogo. Iba ya
National Metro Rail Policy,
2017 kübok linük nung public-
private partnership model nung
yangluba mezüngbuba Metro
project lir.

Iba line dang ya Pink Line
ta-a ajar kong station 23 lir aser
iba ajanga yimti indang IT hub
aser central Pune na
sendakteptsütsü. Mezüngbo
station 17 dang inyaksangshia
atatsü aser iba sülen tanüngba
station tem shilem balala küma
lemsar lapoktsü.

Iba project ya tanga dang
nungi khenyongi balaka aser
tetsür train operator temi dang
operate asütsü. Ano
tenüngdakba electricity shilem
30 shi solar power ajanga
agütsütsü.

Modi-isa, Pune Metro Phase
II atema nüngshilong
azüngtsüogo, kong Lines 2A,
2B, 4 aser 4A densema lir. Item
line tem ya sen crore 13,500 shi
entoka yanglutsü.

National Conference MP Aga Ruhullah-i Srinagar Lok Sabha menden toktsüogo

Gujarat ATS-i temesepba mozü shibelener Salim Dola puogo

Modi-i Maharashtra nung aluyimertem
nem teyari agütsütsü nangzük


